
Numri i lëndës: 2021:160853 

Datë: 19.01.2022 

Numri i dokumentit:     02640489 

PS.nr.58/2021 

 

NË EMËR TË POPULLIT 

 

GJYKATA THEMELORE NË PRISHTINË – DEPARTAMENTI SPECIAL, kryetari i 

trupit gjykues Mentor Bajraktari, me bashkëpunëtoren profesionale Lindita Sylejmani, në 

çështjen penale ndaj të akuzuarës S.SHnga Fushë Kosova, për shkak të veprës penale organizimi 

dhe pjesëmarrja në grup terrorist nga neni 143 par.2 të KPRK-së1, e akuzuar sipas aktakuzës së 

Prokurorisë Speciale të Republikës së Kosovës, me numër PPS.nr.61/2021, të datës 18.07.2021, 

pas mbajtjes së seancës publike të shqyrtimit fillestar me datë 19.01.2022, në prezencën e 

Prokurorit të shtetit të Prokurorisë Speciale të Republikës së Kosovës Afrim Shefkiu, të 

akuzuarës si dhe mbrojtëses së saj avokates Kosovare Sopi nga Prishtina, në të njëjtën ditë mori 

dhe publikisht shpalli, ndërsa me datën 25.01.2022 e përpilojë këtë: 

 

 

A K T GJ Y K I M 
 

E akuzuara: 

 

S.SH, me nofkën .., nga i ati G.., e ëma G.., e gjinisë .., e lindur me datën .. në .. – Republika e ..  

tani me vendbanim në .., rrugën “..”, objekti .., hyrja .., kati .., nr..., e ve, nënë e tre (3) fëmijëve, 

ka të kryer shkollën e mesme, e gjendjes së mesme ekonomike, shqiptare – shtetase e Republikës 

së .. dhe Republikës .., me numër personal: .., ka qenë nën masën e arrestit shtëpiak nga data 

17.07.2021 deri më 16.08.2021. 

 

 

Ë SH T Ë  F A J T O R E 

 

 

Sepse fillimisht në kohë të pavërtetuar të muajit Qershor të vitit 2014, me paramendim dhe me 

dashje, si dhe me përgatitje paraprake, me qëllim që t`i bashkëngjitet Organizatës terroriste “.. 

në .., së bashku me bashkëshortin e saj E.O, shtetas .. nga Aeroporti i .., Republika e .. kanë 

udhëtuar për në A.. të .. më pastaj përmes lidhjeve të caktuara kanë depërtuar në ..ku edhe e njëjta 

është angazhuar në pikëpamje logjistike si në përgatitjen e ushqimit, pastrimin e rrobave 

ushtarake të bashkëshortit të saj pjesëtarë i .. dhe është financuar nga .. për shumën e të hollave 

prej nga 150 Dollar në muaj dhe me pako ushqimore dhe më pastaj e njëjta është dorëzuar tek 

forcat .. e që me datë 17.07.2021, është riatdhesuar në Republikën e Kosovës. 

                                                 
1 Kodi Penal i Republikës së Kosovës (Në tekstin e mëtejmë KPRK-së), nr.04/L-082, i datës 20.04.2012, i cili ka 

hyrë në fuqi më 01.01.2013. 

Me këto veprime ka kryer veprën penale: organizimi dhe pjesëmarrja në grup terrorist 

nga neni 143 par.2 të KPRK-së. 

 

 

Andaj, gjykata në kuptim të neneve 4, 6, 7, 17 paragrafi 1, 41, 42, 49, 50, 51, 52, 55, 58, 59, 73, 

74, 75 par.1 nënpar.1.3, 83 dhe nenit 143 par.2 të KPRK-së si dhe nenit 365 të KPP-së2, të 

akuzuarën e:  

 

 GJ Y K O N 

 

ME DËNIM ME KUSHT, duke ia vërtetuar dënimin me burgim në kohëzgjatje prej dy (2) 

viteve, i cili dënim nuk do të ekzekutohet nëse e akuzuara brenda afatit të verifikimit prej tre (3) 

viteve, nga dita e plotfuqishmërisë së këtij aktgjykimi nuk kryen vepër tjetër penale.  

 

Nëse e akuzuara gjatë kohës së verifikimit kryen një apo më shumë vepra penale, dënimi me 

kusht i shqiptuar mund të revokohet, ashtu që në dënimin e vërtetuar me burgim në kohëzgjatje 

prej dy (2) viteve, do të llogaritet edhe koha e kaluar në arrest shtëpiak nga data 17.07.2021 deri 

më 16.08.2021.     

 

URDHËROHET e akuzuara të përmbushë detyrimin - vizitë tek psikologu ose tek këshilluesit 

tjerë dhe të veprojë në pajtim me rekomandimet e tyre dhe atë në kohëzgjatje prej 2 (dy) viteve, 

nga dita e plotfuqishmërisë së këtij aktgjykimi.       

 

URDHËROHET Shërbimi Sprovues i Kosovës – Zyra Rajonale në Prishtinë që ta mbikëqyrë 

dhe ta ekzekutojë Dënimin me Kusht, ashtu që obligohet e akuzuara të mbajë kontaktin me 

Shërbimin Sprovues të Kosovës – Zyra Rajonale në Prishtinë.  

 

Në rast se e akuzuara nuk mban kontakte me Shërbimin Sprovues të Kosovës – Zyrën Rajonale 

në Prishtinë, ose nuk e përmbush detyrimin - vizitë tek psikologu ose tek këshilluesit tjerë dhe 

nuk vepron në pajtim me rekomandimet e tyre, gjykata do ta revokoj dënimin me kusht, konform 

nenit 55 të KPRK-së.       

 

Detyrohet e akuzuara, që t`i paguaj shpenzimet e paushallit gjyqësor në shumë prej pesëdhjetë 

(50) €uro, si dhe për programin për kompensimin e viktimave të krimit  shumën prej pesëdhjetë 

(50) €uro, të gjitha këto në afat prej pesëmbëdhjetë (15) ditëve, nga dita e plotfuqishmërisë së 

këtij Aktgjykimi. 

A r s y e t i m 

 

1.Ecuria e procedurës penale 

 

Prokuroria Speciale e Republikës së Kosovës, pranë kësaj gjykate me datën 29.12.2021, ka 

ngritur aktakuzën me numër PPS.nr.61/2021, të datës 29.12.2021, ndaj të akuzuarës S.SHnga 

Fushë Kosova, për shkak të veprës penale organizimi dhe pjesëmarrja në grup terrorist nga neni 

143 par.2 të KPRK-së. 

Gjykata ka caktuar dhe mbajtur seancën e shqyrtimit fillestar me datë 19.01.2022, në të cilën 

seancë kanë marrë pjesë Prokurori i shtetit i Prokurorisë Speciale të Republikës së Kosovës 

Afrim Shefkiu, e akuzuara S.SHsi dhe mbrojtësja e saj avokatja Kosovare Sopi nga Prishtina. 

                                                 
2 Kodi i Procedurës Penal (Në tekstin e mëtejmë KPP-së), nr.04/L-123, i datës 13.01.2012, i cili ka hyrë në fuqi më 

01.01.2013. 

Prokurori i Shtetit i Prokurorisë Speciale të Republikës së Kosovës - Afrim Shefkiu, gjatë 

shqyrtimit fillestar ka qëndruar në tërësi pranë aktakuzës kundër të akuzuarës, andaj ka 

propozuar që e njëjta të shpallet fajtore dhe të dënohet sipas ligjit. 

 

E akuzuara S.SH, gjatë shqyrtimit fillestar ka deklaruar se ndjehet fajtore për veprën penale për 

cilën është ngarkuar me aktakuzë, duke shtuar se këtë vepër penale e kam kryer nga naiviteti 

duke e ndjekur burrin tim dhe ky ka qenë gabimi më i madh prandaj, jam penduar për këto 

veprime dhe tani po përpiqem që t`i mbaj fëmijët e mijë dhe jam e kënaqur që jam kthyer në 

Kosovë. 

 

Mbrojtësja e të pandehurës S. Sh, av.Kosovare Sopi, duke dhënë mendim rreth pranimit të 

fajësisë nga ana e të akuzuarës ka deklaruar se pas konsultimit të mjaftueshëm me të mbrojturën 

time jemi pajtuar që me vullnetin dhe dëshirën e saj të pranoj veprën penale për të cilën ngarkohet 

me aktakuzë, ngase që nga fillimi i kësaj procedure e mbrojtura ime ka shprehur gatishmëri, siç 

shihet edhe nga procesverbalet e dhëna në polici, ka deklaruar të gjitha rrethanat nëpër të cilat 

ka kaluar, ka pranuar që ka shkuar atje duke i besuar verbërisht ish partnerit të saj. Andaj ka 

kërkuar nga gjykata që të akuzuarës t`i shqiptohet një dënim me kusht që do të ishte i 

përshtatshëm në lidhje me gjendjen e saj në të cilën tani gjendet sepse fëmijët e saj e kanë shumë 

të nevojshme që ta kenë afër nënën e tyre meqë të njëjtit janë të vegjël. 

 

Prokurori i Prokurorisë Speciale të Republikës së Kosovës Afrim Shefkiu, duke dhënë mendim 

rreth pranimit të fajësisë nga ana e të akuzuarës ka deklaruar se pranimi i fajësisë është i plotë 

dhe në pajtim me provat materiale të bashkëngjitura aktakuzës dhe në pajtim me nenin 248 të 

KPPK, andaj ky pranim i fajësisë si i tillë duhet të pranohet. Me rastin e caktimit dhe matjes së 

llojit dhe lartësisë së dënimit si rrethana lehtësuese të merren pranim i fajësisë, gjendja familjare 

e të akuzuarës-është nënë e tre fëmijëve të vegjël, si dhe pendimin për veprën e kryer, ndërkohë 

që rrethana rënduese janë pesha e veprës penale dhe rrezikshmëria shoqërore e të njëjtës. Në 

rastin konkret konsideroj se ka vend për zbutjen e dënimit ndaj të akuzuarës dhe do të jem dakord 

që të njëjtës t`i shqiptohet një dënim i kushtëzuar duke shpresuar që do të arrihet efekti i dënimit, 

po ashtu propozoj që konform nenit 58 dhe 59 të KPRK, e akuzuara t`i nënshtrohet kontrollit të 

kohë pas kohshëm tek psikologu si dhe të zbatohet mbikëqyrja nga Shërbimi Sprovues për kohën 

të cilën do ta caktoj gjykata. 

 

2. Vlerësimi i pranimit të fajësisë 

 

Në shqyrtimin fillestar dhe publik, kryetari i trupit gjykues pas dëgjimit të palëve ka marr 

aktvendim me të cilin ka pranuar pranimin e fajësisë nga ana e të akuzuarës për veprën penale 

për të cilën është ngarkuar me aktakuzë ngase ka ardhur në përfundim se pranimi i fajësisë nga 

ana e të akuzuarës është bërë në pajtim me nenin 248 të KPP-së. Gjatë pranimit të fajësisë 

kryetari i trupit gjykues konstatoi se e akuzuara ka kuptuar natyrën dhe pasojat e pranimit të fajit, 

pranimi është bërë vullnetarisht nga e akuzuara, pas konsultimit të mjaftueshëm me mbrojtësen 

e saj, pranimi i fajit mbështetet në faktet e çështjet që përmban aktakuza, në materialet e 

prezantuara nga Prokuroria Speciale e Republikës së Kosovës dhe çdo provë tjetër dhe se 

aktakuza nuk përmban asnjë shkelje të qartë ligjore ose gabime faktike dhe se nuk ekziston asnjë 

nga rrethanat e parapara në nenin 253 paragrafët 1 dhe 2 të KPP-së, për pushimin e procedurës 

penale përkatësisht hedhjen e aktakuzës. 

 

3.Gjendja faktike e vërtetuar 

Duke u bazuar në këto që u cekën më lartë kryetari i trupit gjykues ka vërtetuar këtë gjendje 

faktike: 

 

- se e akuzuara S.Sh, me dashje ka kryer veprën penale organizimi dhe pjesëmarrja në grup 

terrorist nga neni 143 par.2 të KPRK-së, në kohën, vendin dhe mënyrën e përshkruar si në 

dispozitiv të këtij Aktgjykimi. 

 

4. Elementet e veprës  penale 

 

Në nenin 143 paragrafi 2 të KPRK-së, është parashikuar se formën themelore të veprës penale 

organizimi dhe pjesëmarrja në grup terrorist e kryen: “Kushdo që merr pjesë në veprimtaritë e 

grupit terrorist dënohet me burgim prej pesë (5) deri në dhjetë (10) vjet”. 

 

5. Vendimet e kryetarit të trupit gjykues 

 

Duke u bazuar në këto që janë cekur më lartë, kryetari i trupit gjykues të akuzuarën Sabile 

Shabani, e ka shpallur fajtore për veprën penale për të cilën është ngarkuar, ngase në veprimet e 

të akuzuarës të përshkruara në dispozitiv të aktgjykimit formohen të gjitha elementet e veprës 

penale organizimi dhe pjesëmarrja në grup terrorist nga neni 143 par.2 të KPRK-së, për këtë ka 

vendosur që të akuzuarën ta gjykojë në bazë të ligjit, e më parë duke vërtetuar përgjegjësinë 

penale juridike të saj. 

 

6. Rrethanat që janë marrë për bazë me rastin e shqiptimit të dënimit 

 

Me rastin e marrjes së vendimit mbi dënimin ndaj të akuzuarës gjykata vlerësoi të gjitha rrethanat 

në kuptim të nenit 73 dhe 74 të KPRK-së, të cilat ndikojnë në zgjedhjen e llojit dhe lartësisë së 

dënimit. Rrethanat që janë marrë për bazë me rastin e shqiptimit të dënimit ndaj të akuzuarve me 

rastin e matjes së dënimit, gjykata i ka marrë për bazë disa rrethana lehtësuese dhe një rrethanë 

posaçërisht lehtësuese. Si rrethana lehtësuese gjykata i ka marrë për bazë këto:    

 

- rrethanat personale të akuzuarës se është nënë dhe mbajtëse e vetme e tre fëmijëve-të mitur. 

Pra, mos prania dhe mos kujdesi i të akuzuarës për fëmijët e saj të mitur, vetëm se do ta rëndonte 

gjendjen e tyre edhe ashtu të rënduar. E njëjta është e papunë dhe të ardhurat në familje i siguron 

nga ndihma e babait të saj i cili punon në Gj...  

 

- pjesëmarrja dhe roli i saj në grupin terrorist në të cilat ka qenë e inkuadruar ka qenë jo kyç, ku 

dhe nga vet akti akuzues e po ashtu edhe nga shkresat e lëndës shihet se e njëjta nuk ka pasur 

ndonjë rol kyç por vetëm se është inkuadruar në grupin terroriste dhe atë për faktin se ish 

bashkëshorti i saj ka qenë pjesë e këtij grupi terrorist, e njëjta pas martesës me të kanë shkuar 

bashkë në zonën e konfliktit .. dhe me vet iniciativë me disa gra tjera është tërhequr nga territori 

i kontrolluar nga grupet terroriste dhe ka bërë kthimin për në shtëpi në Republikën e Kosovës;  

 

- bashkëpunimi dhe sjellja e saj tejet korrekte me gjykatën, por gjithashtu edhe me organet e 

ndjekjes penale dhe atë që në fazat e hershme hetimore, ku një fakt të tillë e dëshmon edhe vet 

përfaqësuesi i organit të akuzës, respektivisht e dëshmon prokurori special në shqyrtimin fillestar 

i cili thekson se e akuzuara ka pasur sjellje korrekte dhe shumë bashkëpunuese me organet e 

ndjekjes penale që nga faza e hershme hetimore për të cilën dhe ka propozuar të ti shqiptohet 

dënimi me kusht;  

 

- është hera e parë që bie ndesh me ligjin, ku në bazë të të dhënave nuk rezulton se më herët ka 

pasur të kaluar kriminale apo ka kryer ndonjë vepër penale, gjithashtu edhe në fjalën e saj të 

parashtruar me shkrim përmes mbrojtëses së saj, i ka premtuar gjykatës se në të ardhmen do të 

jetë më e kujdesshme, nuk do bie ndesh me ligjin dhe nuk do të përsërisë ndonjë vepër penale, 

qoftë e llojit të kësaj për të cilën është shpallur fajtor apo ndonjë vepër tjetër penale; 

 

- Ndërsa si rrethanë posaçërisht lehtësuese gjykata ka vlerësuar pranimin e fajësisë nga ana e të 

akuzuarës në shqyrtimin fillestar për veprën penale për të cilën ngarkohet.  

 

Kështu që duke mos gjetur asnjë rrethanë rënduese për të akuzuarën, si dhe faktin se është hera 

e parë që ka ra ndesh me ligjin, pranimin e fajësisë në shqyrtimit fillestar dhe duke marrë për 

bazë edhe mendimin e prokurorit dhe mbrojtëses për zbutjen e dënimit, përkatësisht propozimit 

për shqiptimin e dënimit me kusht për të akuzuarën, gjykata në rastin konkret ka aplikuar nenin 

75 par.1 nënpar.1.3 të KPRK-së, kur ka shqiptuar dënim nën kufijtë që parasheh neni 76 par.1 

nënpar.1.2 të KPRK-së, pra ka shqiptuar dënimin me kusht si në dispozitiv të këtij aktgjykimi 

për vepër penale që parashihet dënimi me burgim prej pesë (5) deri në dhjetë (10) vite, ngase 

janë plotësuar kushtet ligjore që parasheh kjo dispozitë dhe konsideron se edhe me një dënim më 

të butë do të arrihet efekti dhe qëllimi i dënimit nga neni 41 dhe 50 i KPRK-së dhe ky dënim si 

i tillë i shqiptuar sipas bindjes së gjykatës është në proporcion me veprën penale të kryer dhe me 

rrethanat personale të cilat i posedon e akuzuara dhe se dënimi i shqiptuar do të ndikojë në 

parandalimin e të akuzuarës nga kryerja e veprave penale në të ardhmen dhe do të bëjë 

rehabilitimin e saj, do të parandalojë personat e tjerë nga kryerja e veprave penale dhe do të 

shpreh gjykimin  shoqëror  për  veprën  penale,  ngritjen  e  moralit  dhe  forcimin  e  detyrimit 

për respektimin e ligjit. 

 

7.Vendimi për llogaritjen e arrestit shtëpiak 

 

Gjykata, në konform nenit të nenit 83 par.1 të KPRK-së, ka marr vendim që në rast të revokimit 

të dënimit me kusht, në dënim me burgim të llogaritet edhe koha  kaluar në masën e arrestit 

shtëpiak. 

 

8.Vendimi për mbikëqyrjen dhe ekzekutimin e dënimit me kusht 

 

Gjykata, konform nenit 58, 59 të KPRK-së, përpos dënimit me kusht  ndaj të akuzuarës ka marr 

vendim dhe ka urdhëruar edhe detyrimin - vizitë te psikologu ose te këshilluesit tjerë dhe e 

akuzuara të veprojë në pajtim me rekomandimet e tyre, e të cilat urdhra dhe detyrime do të 

mbikëqyren nga Shërbimi Sprovues i Republikës së Kosovës. E akuzuara në vetë deklarimet e 

saj ka theksuar se ka pasur një gjendje të rëndë emocionale - shpirtërore për shkak të rrethanave 

jetësore në të cilat ka jetuar në zonën e konfliktit në Siri, po ashtu kushtet jetësore të rënda të 

cilat i ka përjetuar gjatë qëndrimit nëpër kampe deri në momentin e kthimit në shtëpi, prandaj 

marrë në konsideratë këto rrethana, gjykata ka aprovuar propozimin e organit të akuzës që përpos 

dënimit me burgim me kusht që ti shqiptohet edhe mbikëqyrja nga Shërbimi Sprovues dhe 

detyrimin me vizita e konsulta tek psikologu ose te këshilluesit tjerë. Mbikëqyrja nga Shërbimi 

Sprovues i dënimit me kusht dhe i detyrimit për kontakte me psikologun apo këshilluesit, të 

akuzuarës i është shqiptuar me qëllimin e vetëm të ri-integrimit të saj sa më të mirë në shoqëri, 

për faktin se e njëjta është penduar për veprimet e bëra në të kaluarën dhe se intenca kryesore e 

saj është ri-integrimi në shoqëri, ku mbikëqyrja e dënimit me kusht dhe konsulta te psikologu do 

të jenë mënyra më e mirë e integrimit në shoqëri. Prandaj, gjykata konsideron se nuk është e 

mjaftueshme vetëm dënimi me kusht në formë klasike t’i shqiptohet të akuzuarës, por dënimi 

me kusht të ketë edhe detyrimin - vizitë te psikologu dhe si dënim të mbikëqyret edhe nga ana 

Shërbimit Sprovues të Kosovës në Zyrës Rajonale në Prishtinë, ngase e akuzuara do të 

mbikëqyret nga ana e shërbimit sprovues me qëllim që e njëjta të mos kryej vepra tjera penale, 

të parandalohet nga recidivizmi, do të vetëdijesohet ta kuptojë se ka kryer një vepër penale të 

sanksionuar me ligji dhe se përmbushja e dënimit me kusht dhe detyrimeve të shqiptuara si në 

dipozitiv të këtij aktgjykimi nga ana e të akuzuarve do të arrihet më së miri përmes mbikëqyrjes 

nga ana e Shërbimit Sprovues të Kosovës në Zyrës Rajonale në Prishtinë. 

 

9. Vendimi për shpenzimet e procedurës penale 

 

Duke e pasur parasysh natyrën e kësaj çështje penale dhe duke u bazuar në nenet 451 paragrafi 

1 dhe 453 të KPP-së, si dhe konform nenit 39 paragrafi.3 nënpararagrafi.3.2 të Ligjit Nr.05/L-

036 për Kompensimin e Viktimave të Krimit, gjykata ka vendosur që e akuzuara t’i paguaj 

shpenzimet e paushallit gjyqësor si dhe shpenzimet për programin për kompensimin e viktimave 

të krimit, si në dispozitiv të këtij aktgjykimi. 

Me sa u tha më lartë u vendos si në dispozitiv të këtij aktgjykimi, komform nenit 365 të KPP-së. 

Bashkëpunëtorja profesionale,                            Kryetari i trupit gjykues, 

Lindita Sylejmani                                                                        Mentor Bajraktari 

 

 

 

UDHËZIMI JURIDIK:  Kundër këtij aktgjykimi pala e pakënaqur ka të drejtë ankese në afat 

prej pesëmbëdhjetë (15) ditëve pas marrjes së aktgjykimit, në Gjykatën e Apelit të Kosovës në 

Prishtinë – Departamenti Special, nëpërmjet kësaj Gjykate. 


